
Elizaren eredua, auzitan 

hurrengo urteetako HIZKETA GAIAK. Deszentralizazioa, demokratizazioa, emakumearen betekizuna eta antzeko gaien inguruan erabaki beharko du Erromako gotzain berriak 

martxelo otamendi 

 Atentzioa ematen duen datu bat dago Eliza katolikoaren etorkizunaz eztabaidatzen dutenen artean: adina. Helduak dira gehienak, lehia horretan urteak daramatzatenak. Berdin irakasle izan, apez, fraide edo moja. Kontzilio II.aren seme-alabak dira, beste eliza bat amestu dutenak. 

Izan ere, elizaren gorputz soziala bera ere adindua da. Belaunaldi erreleboaren faltan, zahartu egin da eliza bere estamentu guztietan, baita beste eliza bat nahi dutenen artean. Batzuetan kritikoagoak agertzen dira adinean aurrera egindakoak elizara sartu berriak direnak baino.Belaunaldi oso bat geratu da, Ertamerikan eta Hegoamerikan batik bat, elizaren zirkuitu ofizialetatik kanpo. Irten ez dena bidali egin dute, eta bidali ez dutena bere kabuz dabil elizaren hierarkiari muzin eginez. Horrelako asko daude, tartean fraide eta moja euskaldunak, Venezuelan, Argentinan, Mexikon, Nikaraguan, Uruguain... Erromari eskatu diotena (eliza herritarrago bat, pobreengandik eta injustizia jasaten dutenengandik gertuago egongo dena) beraiek jarri nahi izan dute praktikan. Askapenaren Teologian oinarrituta ari dira haien zeregina osatzen, lan erlijiosotik baino gertuago lan sozialetik. Apaiz eta moja gorriak esaten diete Erroman, Sandinisten, Chavezen eta Lularen garaipenekin pozten diren gorriak. Batzuk jardun erlijiosoa eta politiko-soziala uztartu egin dute haien gotzain askoren etsigarri. 

Ordezkorik ez kritikoetan 
Baina belaunaldi hori bere jarduneko azken 15 urteetan da, erreleborik gabe segur aski. Ez errelebo natural ezta ere ideologikoa, apaiz eta moja horiek dauden herrietako gazte konprometituek beste bide laiko batzuk dauzkatelako lan sozial eta politikoa egiteko: lehena gobernuz kanpoko erakundeekin, eta bigarren alderdi politikoekin. Zorionez, gero eta diktadura gutxiago baitaude herri horietan. 

Vatikanoak badaki Hegoamerikan daukan arazo hori belaunaldi hori erretiratzean bukatuko dela. Harrobia da Hegoamerika Vatikanorentzat, jakinda gainera apaiztegietara doazen gehienak gertuago daudela, eliza irizpideetatik, Joan Paulo II.aren masa show-etatik, eliz konprometituaren pentsamoldetik baino. 

Apez eta moja gorriek ez dute estilo pastorala bakarrik kritikatu. Elizaren egituraketa, Erromako kuriaren eragina, aita santuaren gehiegizko boterea, deszentralizazio beharra, emakumearen papera, tokian tokiko Gotzainen Batzarren indar eza eta beste hainbat alderdi ere kritikatu dituzte.XXI. menderako beste eliza eredu bat aldarrikatzen duten teoriko eta intelektual asko ere adinean aurrera doan belaunaldikoak dira, eta, apaizek eta mojek bezala, horiek ere ez daukate ordezko gazterik. 

Beste botere banaketa 

Erromak gotzainei, herrialde bakoitzeko Gotzainen Batzarrari eta mundu osoko Gotzainen Sinodoari boterea eta erabakimen handiagoa ematea da intelektual aurrerazale askoren proposamena. Boterea deszentralizatu eta lan pastoralaren arduradun nagusiei, gotzainei, joko gehiago ematea. Horrek derrigorrez ekarriko du Kuria boteretsu eta beldurgarriaren ahultzea eta antolaketa sistemaren demokratizazioa. Aita santua Gotzainen Sinodoak, eta ez kardinalek, aukeratu beharko luketela proposatzen dutenak ere badira, gotzainen bidez egitea demokratikoagoa eta eguneroko elizatik gertuago egotea litzatekeelakoan. Baina Kuriak ez ditu bere eskubideak galdu nahi, urteetan postu horiek eskuratzeko ahaleginean jardun duten printze purpuradunak ez daude kontzesioak egiteko moduan. 

Emakumearen papera izango da hurrengo urteetan eztabaidarako gai nagusietako bat. Ez horrenbeste elizaren barrutik eraginda, baizik eta bizitzaren beste esparruetan presentzia normalizatzen ari diren emakume katolikoek berdintasuna aldarrikatuko dutelako. Luze baino lehenago heldu beharko dio burdina gori horri Erromak, nahiz astelehenean hasiko den Konklabean bilduko diren kardinal gehienak urrats berritzaile horren oso aurkakoak izan. 

Erabakitzailea izango da, geroan, kardinal gazteen pentsamoldea, eta hurrengo urteetan izendatuko dituztenen ideologia; baina Erromak badaki bere hilobia ari dela zulatzen, datozen hamarkadetan auzi horri ez badio irteera asegarria ematen. Besterik ez bada pragmatismoagatik, elizak husten ari zaizkiolako. 

Etorkizuneko euskal eliza 
Antzeko zer edo zer gertatuko da Euskal Herrian. Zein gaztek jantziko ditu gaur egun abituak gure herrian, besteei laguntzeko dauden aukera sozialak (Gobernuz Kanpoko Erakundeak) ikusita? Medikuntza ikasten ari den euskal gazte batek hiru hilabete igaro ditzake Indiako herri batean injekzioak jartzen, bere laikotasuna urratu behar izan gabe. 

Duela hamarkada batzuk ezinezkoa zen hori, eliza zen bide bakarra horretarako. Bertako apaiz faltak aldatu egingo du Euskal Herriko Eliza katolikoaren erradiografia datozen urteotan. Apez eta moja berriak atzerritik etorriko dira, Hego Amerikatik Espainiako probintzia batzuetara, gaztelania egingo dute eta kontserbadoreak izango dira. Harrobi kontserbadorea izango baita Hegoamerika. 

